
Tórshavn, 16. sept. 2010
Viðv. uppskot til løgtingslóg um broyting í lóg um almenna forsorg   
Víst verður til skriv 1. september 2010, um broytingar í § 32a í forsorgarlógini, ið er sent Kommunusamskipan Føroya til hoyringar. Hoyringsfreistin er 16. september 2010
Uppskotið er partvíst tað sama, sum var lagt fram í vár, men sum ikki var liðugt viðgjørt áðrenn tingsetan endaði, og tí nú verður lagt fram aftur.
Sambært uppskotinum verður § 32a í forsorgarlógini stk.1 til 3 nakað broytt og dagførd. Størsta broytingin er, at ásetingin stk. 4 “Heimahjálparar kunnu harumframt arbeiða á røktarheimum, sum við lóg sameina røktarheimsrakstur og heimarøkt” verður strikað.
Sambært viðmerkingunum til uppskotið er høvuðsendamálið við hesi lógarbroyting at fáa burtur forðingina fyri, at starvsfólkið í heimarøktuni/heimatænastuni eisini kunna starvast á røktarheimum. Í nøkrum økjum í landinum er longu talan um, at starvsfólk hjá heimarøktini eisini arbeiða inni á røkarheiminum, so talan er eisini um at fáa samsvar ímillum lóg og  praksis. 
Í viðmerkingunum verður eisini nevnt, at lógin í sjálvum sær ikki hevur við sær, at møgulig starvsfólk hjá kommunum ella á sjálvsognarstovnum skulu flyta arbeiðsgevara.

Viðmerkingar
Kommunusamskipan Føroya kann taka undir við teimum broytingum, sum verða gjørdar í § 32a í forsorgarlógini. Men Kommunusamskipan Føroya vil samstundis gera vart við, at á nógvum av kommunalu sjálvsognarstovninum eru tað kommunan, stýrið ella setti leiðarin sum seta og loysa fólk úr starvi. Hesi viðurskifti kunna ikki broytast uttan í samráð við kommunur ella sjálvsognarstovnar.  
Kommunsamskipan Føroya kann taka undir við lógarbroytingini fyrst og fremst tí, at sum útgangsstøði er skilabest at gera skipanina meira smidliga við, at heimila starvsfólki í heimarøktini eisini at starvast á røktarheimum. Lítil ivi man verða um, at ein skipan, ið sameinir heimarøkt og stovnsrøkt (ein integrera skipan) bæði fyrisitingarliga og fíggjarliga hevur greiðar fyrimunir í mun til verandi skipan.
Ein fyritreyt fyri at ein slík skal fáast at virka til fulnar er tó, at økið verður lagt undir ein og sama myndugleika. Í verandi skipan har stovnar eru kommunalir, lands ella  sjálvsognarstovnar og har setanarviðurskifti hjá teimum sum starvast á eldraøkinum eru eins fløkt, er tað nærum vónleyst at fáa eina veruliga samskipan av heimarøkt og stovnsrøkt.

Tað tykist sum Almannaráðið áhaldandi roynir at koma við loysnum, sum í sjálvum sær eru skilagóðar, men sum einfalt ikki lata seg gera, so leingi sum økið er eitt býtisbarn millum land og kommunur.

Kommunusamskipan Føroya vil tí staðiliga heita á Almannaráðið um at seta skjøtul á arbeiðið at leggja eldraøkið út til kommunurnar, heldur enn áhaldandi at brúka tíð og orku uppá lappaloysnir, sum í veruleikanum ikki loysa tann grundleggjandi trupulleikan á eldraøkinum, nevniliga ógreiða mynduleikabýtið.  
Í løgmansrøðuni var boðað frá at eldraøkið skal leggjast til kommunurnar 1. januar 2013. Skal hetta takast í álvara er alneyðugt at land og kommunur byrja fyrireikandi arbeiðið í dag heldur enn ímorgin. 
Vinarliga vegna Kommunusamskipan Føroya

